ТЕАТР ВА ТОМОША МАДАНИЯТИ*
(*ушбу мақола “Даракчи” учун ёзилган, аммо эълон қилинмаган)

Ҳар йили мактаб ўқувчиларининг янги йил таътил кунлари пойтахтимиздаги барча театр саҳналарида арча байрамига багишланган махсус томошалар намойиш этилади, жумладан опера ва балет театрида ҳам. Халқимизнинг бошдан-оёқ оврўпача санъатга асосланган театрга бўлган эътибори маромида, деб айтиб бўлмайди. Шунинг учун бўлса керак, ўтган йилларда Алишер Навоий номли опера ва балет академик катта театри спектаклларини кўришга келган маҳаллий миллат вакиллари сони кам бўларди. Ота-оналар «арча байрамида ҳам у ерда барибир опера ёки балет намойиш этилади, бизга ва болаларимизга бунинг қизиги йўқ» деб ўйлашса керак. Лекин, опера ва балет театрида ўтган қишки таътил кунлари намойиш этилган «Катта театрда катта арча» номли янги йил томошаларига киришни хоҳловчи кўпчилик билет топа олмасдан қайтиб кетишга мажбур бўлишди. Ҳақиқатан ҳам ўзбек ва рус тилларида алоҳида-алоҳида намойиш этилган спектакл жуда қизиқарли чиққан. Эътиборли тарафи шундаки, томошага келганлар учун театр ҳақиқий маданий тарбия ўчоғига айланди.

Спектакл бошланишидан олдин томошани олиб борувчи театр ходими саҳнага чиқиб, ота-оналар ва болаларга айрим масалаларда мурожаат қилди-ки, бу ҳолат жуда ўринли эканлигини айтиш жоиз. Ходим театр маданият ўчоғи эканлиги ва бу ерда ўзини тутишнинг қонун-қоидалари мавжудлигини таъкидлаб, томоша пайтида залда юрмаслик ва қаттиқ овоз билан гаплашмаслик зарурлигини айтди. Айтганда ҳам ҳеч кимнинг иззат-нафсига тегмайдиган оҳангда гапирди. Айрим болалар қизил нур тарқатувчи ўйинчоқ билан саҳнадаги артистларнинг кўзини олишга ҳаракат қилиши ҳолатлари мавжудлигини афсус билан билдириб, бундай қилмасликка даъват этди. Ота-оналарни ўз фарзандларининг ноўрин ҳаракатларини олдини олишга чақирди.
Томоша мазмунига келсак, Қорбобо билан янги йил балига боришга тайёрланаётган Қорқизни спектаклнинг бошида қароқчилар ўгирлаб кетишади. Қорқизни излаш давомида барча болаларга таниш бўлган кўпгина эртакларга саёҳат уюштирилади. Замонавий қўшиқлар билан бир қаторда опералардан чиройли ариялар янграйди, балет труппасининг чиқишлари ҳам ниҳоятда жозибадор. Бу эса кишиларнинг маданий хулқ-атворини шакллантириш ва бошқа халқларга хос маданий қадриятларни қабул қилишларида ижобий аҳамиятга эгадир. Саҳна декорацияларини ҳар қанча мақтасанг камлик қилади! Айниқса, паға-паға қор ёгиши, ўзга сайёраликларнинг учар ликопчаси парвоз қилиши саҳналари таҳсинга лойиқ. Умуман олганда, болалар билан ота-оналар спектаклни бошидан охиригача мароқ билан томоша қилмоқда. Битта камчилик - ўзбек халқ эртаклари бўйича саҳна кўриниши йўқ экан. 
Театр ходимларидан бирининг айтишича, ўтган йиллари ўзбек тилидаги янги йил томошаларида залдаги анчагина ўриндиқлар бўш қолар экан. Аммо, бу йил бунинг тамоман акси кузатилди. Демак, халқнинг опера ва балет театри ҳамда санъатига бўлган муносабати ижобий томонга ўзгаряпти. Мен билан суҳбатлашган театр солисти Мансур Ҳуррамов болаларни ёшлигидан бошлаб театр санъати билан таништириш маданий савияси юксак кишиларни тарбиялашда беқиёс аҳамият касб этишини айтиб ўтди.
Театрга бориб, спектакл томоша қилиш кишилардан маълум маданий савия талаб қилади. Жумладан, спектакл ёки концертларда баланд овоз билан гаплашиб ўтириш, томоша охирига етиб-етмай ўрнидан туриб, чиқиш эшигига қараб юриш қанчалик дидсизликнинг белгиси бўлса, жон-дили билан роль ижро этган артистларни қарсак чалиб олқишлаб туриш ёки томоша охирида уларни бирма-бир олқишлаш шунчалик маданиятлилик белгиси ҳисобланади. «Қирқига чидадингми - қирқ бирига ҳам чида» деган мақол бежиз айтилмаганку! 
Айрим томошабинлар вақтларини қизганиб, устки кийимларини ечмасдан томоша залига киришга ҳаракат қилишади. Афсуски, машҳур хонандаларнинг катта-катта залларда берадиган концертларига келган томошабинлар залда қалин пальтоларда ўтириши одат тусига айланиб қолди. Бундай ҳолат театрларда ҳам кўплаб кузатилмоқда. Бироқ, опера ва балет театрида бунақанги «қилиқлар» ўтмайди. Бу ерда «маданий ҳордиқ чиқаришга келдингми, охиригача маданиятли бўл» деган тамойилга огишмай амал қилинади. Плашини ечишни хоҳламаган уч-тўртта «санъат шайдоси» то кийимларини гардеробга топширмагунча томоша залига киритилмаганлигига шахсан гувоҳ бўлдим. Ахир, маданий дам олишга келган томошабин залга устки кийимини ечиб кирмаса «театр гардеробдан бошланади» деган машҳур иборанинг моҳияти нима бўлади?
Диққатимни бир нарса ўзига тортди. Театрнинг директори, Ўзбекистон халқ артисти Бернора Қориева ҳар бир спектаклни шахсан томоша қилмоқда. Томоша тугаб, томошабинлар тарқалаётган пайтда қўлига микрофон олган Бернора опа спектакл намойиш этилишида қатнашган артистлардан тортиб чироқ усталари-ю техник ходимларга эринмасдан шахсан миннатдорчилик билдирди, айрим томошабинлар саҳна фонида эсдалик расмларга тушиб олишларига имкон бериш учун саҳнадаги арча чироқларини ўчирмай туришни илтимос қилди. 

Спектакл тамом бўлгач менда «кошки олис-олис қишлоқлардаги ўқувчилар ҳам ушбу томошани кўриш имконига эга бўлсайди» деган илинж пайдо бўлди. Буни амалга ошириш учун бунақанги томошаларни телевидение орқали кўрсатишни йўлга қўйиш айни муддао бўлур эди. Кўрсатишни эса театр фойесидан, гардеробдан бошлаб, томоша охирида артистларни олқишлашгача кўрсатиш керак, чамаси. Концерт залларидан ёзиб олинган дастурларда эса эфир вақтидан ютиш учун томошабинларнинг ҳар бир ижродан кейинги қарсаклари кесиб ташланмаса! Ана ўшанда театр ёки концерт залларига бориш имконига эга бўлган-у бўлмаган кишиларда театр одоби ҳақидаги дунёқараш ва маданий савияни кенгайтириш мумкин бўлади. Албатта, булар менинг субъектив фикрларим.

Опера ва балет театридаги арча байрами томошаларига қайтсак, спектакллар ҳар куни уч марта рус тилида ва фақатгина бир марта ўзбек тилида намойиш этилди. Келгуси арча байрамида ҳисоб 2:2 бўлади, деб умид қиламиз.

